
Yr Atgyfodiad : Marc 16:1-7
Mae Iesu yn fyw!

(Cofiwch bod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm:
Ar ôl y Saboth, aeth Mair Magdalen, Salome a Mair mam Iago i brynu perlysiau i’w rhoi ar gorff Iesu.
Yna'n gynnar iawn ar y bore Sul, pan oedd hi’n gwawrio, dyma nhw'n mynd at y bedd. 
Roedden nhw wedi bod yn trafod ar eu ffordd yno pwy oedd yn mynd i rolio'r garreg oddi ar geg y bedd iddyn nhw.
Ond pan gyrhaeddon nhw'r bedd dyma nhw'n gweld fod y garreg eisoes wedi ei rholio i ffwrdd. Roedd hi’n garreg drom iawn!
Wrth gamu i mewn i'r bedd, gwelson nhw ddyn ifanc yn gwisgo mantell wen yn eistedd yno ar y dde. Roedden nhw wedi dychryn!
“Peidiwch dychryn,” meddai wrthyn nhw. “Dych chi'n edrych am Iesu o Nasareth gafodd ei groeshoelio. Mae wedi dod yn ôl yn fyw! Dyw e ddim yma. Edrychwch, dyma lle cafodd ei gorff ei roi i orwedd. Ewch, a dweud wrth ei ddisgyblion a Pedr, ‘Mae Iesu'n mynd i Galilea o'ch blaen chi. Cewch ei weld yno, yn union fel roedd wedi dweud.’
· Mae’r adeg yma o’r flwyddyn yn grêt am sawl rheswm. Mae’r ysgolion yn cau am bythefnos – hwre! Mae’n braf cael gwyliau. 
· Mae’r siopau yn llawn o wyau siocled, blasus iawn, a hot Cross buns – yum, yum.
· Mae’r gwanwyn wedi cyrraedd o’r diwedd ac mae’r Gaeaf wedi mynd. Mae’r dyddiau’n oleuach ac yn brafiach, ac mae pawb yn dechrau edrych ymlaen at yr Haf.

· Tua’r adeg yma bob blwyddyn mae Cristnogion ar draws y byd yn dathlu’r Pasg. Er bod hanner hanes y Pasg yn drist iawn, mae hanner arall yr hanes yn ardderchog, ac yn reswm i ddathlu.
· Adeg y Nadolig rydyn ni’n cofio Iesu yn cael ei eni ond adeg y Pasg rydyn ni’n cofio be ddigwyddodd ar ôl i Iesu dyfu i fyny. 

· Roedd Iesu wedi byw bywyd perffaith ar y ddaear; roedd o wedi bod yn hollol ufudd i Dduw bob dydd o’i fywyd. Roedd o wedi gwella pobl oedd yn ddall, pobl oedd â’r gwahanglwyf a phobl oedd yn methu cerdded. Roedd o wedi helpu pawb oedd wedi troi ato a gofyn am help. Fe newidiodd Iesu fywydau llawer o bobl er gwell.

· Ond er hyn i gyd, roedd arweinwyr y bobl yn genfigennus (yn jealous) ohono. Dyma nhw’n cynllwynio yn ei erbyn a threfnu ei fod yn cael ei ladd er nad oedd o wedi gwneud dim o’i le. Roedd Iesu yn gwbl dieuog o unrhyw drosedd.
· Hoeliwyd Iesu ar groes, gyda dau leidr, un bob ochr iddo. Roedd y bobl yno'n gwylio'r cwbl, a'r arweinwyr yn chwerthin ar ei ben a'i wawdio. “Roedd e'n achub pobl eraill,” medden nhw, “felly gadewch iddo'i achub ei hun, os mai fe ydy'r Meseia mae Duw wedi ei ddewis!” 
· Roedd y milwyr hefyd yn gwneud sbort am ei ben. Roedden nhw'n cynnig gwin sur rhad iddo ac yn dweud, “Achub dy hun os mai ti ydy Brenin yr Iddewon!” 
· Roedd yna ddyn o'r enw Joseff oedd yn dod o dref Arimathea yn Jwdea. Roedd yn ddyn da a gonest. Cafodd ganiatâd i gymryd corff Iesu. Tynnodd y corff i lawr a'i lapio gyda lliain ac yna ei roi i orwedd mewn bedd newydd oedd wedi ei naddu yn y graig.
· Roedd ffrindiau a theulu Iesu yn drist iawn. Roedden nhw wedi ei weld yn marw ac yn gwybod bod ei gorff mewn bedd. Ond, digwyddodd rywbeth rhyfeddol. Gwyliwch y clip ffilm yma: [dangos y ffilm]
· Geiriau pwysicaf y ffilm oedd, Mae wedi dod yn ôl yn fyw! Dyw e ddim yma. Roedd y bedd yn wag a’r merched yn gallu rhannu’r newyddion da gyda’r disgyblion i gyd.
· Mae ein Duw ni, y Duw mae Cristnogion yn credu ynddo, yn Dduw byw. Er nad ydyn ni’n gallu ei weld â’n llygaid gallwn drystio geiriau’r Beibl a chredu ei fod yn fyw.
· Mae’r Duw byw yn gallu gwrando ar weddïau, yn gallu rhoi cysur pan mae bywyd yn anodd, yn gallu cynnig cwmni pan rydyn ni’n unig, ac mae’r Beibl yn dweud fod Iesu wedi dod i’r byd i roi bywyd i ni, a hwnnw’n fywyd ar ei orau (Ioan 10:10).
· Mae’r Pasg yn adeg i ddathlu bywyd newydd. Gadewch i ni gofio am y bedd gwag, a dathlu fod Iesu’n fyw o hyd ac yn ein caru ni.  
· Gweddïwn: Ein Tad, rydyn ni’n gweld bywyd newydd o’n cwmpas ym mhob man. Mae’r adar yn magu eu cywion, a’r anifeiliaid yn geni rhai bach. Mae’r blodau yn dechrau agor a choed yn deilio ar ôl y Gaeaf caled. Helpa ni i gofio mai wrth gredu yn Iesu Grist y cawn ni fywyd newydd, a hwnnw’n fywyd ar ei orau. Helpa ni i dy drystio di, a chredu dy eiriau yn y Beibl. Amen.  [image: image1.png]

